
kata: loe djangan ikoet, sebab lo poenja roepa terlaloe djelek nantie orang tetawa'in djadie maloe, Goat Djie kata: apa maoe perang maen bagoes-bagoesan biar orang tetawa'in, trada perdoelie en goewa maoe tangkep sama Wakong, djadie soedara-soedaranja adjak djoega djalan sama-sama, sampe die Goenoeng Libiesan, minta perang sama Wakong, en orangnja masoek bilang, lantas Wakong kloewar ketemoe sama Taij Seng, Taij Seng kata: loe maoe tjolong Sianto kenapa loe „phie” goewa poenja roepa, djadie goewa die sala'in kata: tjolong Sianto, sekarang lebie bae loe menjara, goewa bawa die langit seraken sama Toehan, en lepas goewa poenja perkara, Wakong kata: goewa ambil itoe Sianto apa loe maoe taoe, en kasie goewa „phie” roepa loe masa kenapa? Taij Seng kata: he, loe „phie” roepa goewa loe bilang kata masa kenapa, bisa loe poenja bitjara, en lantas Taij Seng ambil die koepingnja toeija mas nama Kim Kau Pang poekoel sama Wakong, en Wakong djaga lantas timpoek sama dia poenja Shakak Kim Tjoei, en Taij Seng tjaboet dia poenja boeloe batja-batja sebentaran djadie monjet bilang riboe keroeboettin sama Wakong, en Wakong poenja Shakak Kim Tjoei itoe monjet ketjiel rame-rame pelokkin itoe Kim Tjoei soeda tiada bisa poelang lagie en Taij Seng lantas boeroe sama Wakong, en Wakong lepassin lagie dia poenja Hwetan, djadie apienja besar kaija Goenoeng, en Taij Seng tiada branie deket sebab njawaknja beboeloe dia trada branie perang dengan kepanassan tiada bole tahan dia larie die laoettan besar die Wetan rendem dirienja, en anak proempoeannja nama Goat Djie ada die pingier liat bapanja perang kala larie, dia lantas bawa Popwenja nama Ko Koet Tou goijang pangil Wakong poenja

